Meddwl am Marc


Marc Pennod 4 adnodau 21-25.  

Lamp ar fwrdd.

Unwaith eto mae Iesu’n esbonio ei hun trwy stori ac yn defnyddio pethau cyffredin pob dydd i’n dysgu am ei deyrnas. 

Cwestiwn: Beth yw pwrpas  defnyddio darlun o lamp i esbonio teyrnas Dduw wrth ei ddisgyblion?
Prif bwrpas lamp yw goleuo man sydd fel arfer wedi ei dywyllu.  Does dim pwrpas o gwbl rhoi lamp o dan powlen. Golau’r lamp sy’n  gadael i ni weld popeth yn glir, ac yn gwneud yn siwr fod pethau sydd wedi eu cuddio yn dod i’r golwg (adn 22).  Mae golau lamp hefyd yn goleuo’r ffordd ymlaen i ni.
Yn  llyfr Eseia, mae’r proffwyd yn dweud am  bobl yn cerdded mewn tywyllwch ac yn gweld goleuni mawr. Mewn man arall mae Iesu’n dweud mai ef yw’r gwir olau sydd yn dod i’r byd. Fel y gwir olau, mae’n goleuo neu’n dweud wrthym am deyrnas Dduw. Iesu sydd yn ein dysgu am ei deyrnas. (adn 23) 

· Ydyn ni’n gadael i eraill weld golau Crist yn ein bywyd neu ydyn ni’n ceisio ei guddio rhag pobl?  Beth ddigwyddodd i Adda ac Efa pan geision nhw guddio beth wnaethon nhw rhag Duw? (Genesis 3: 8-9)

Cwestiwn: Ydyn ni wedi agor llenni i weld pelydrau’r haul yn llifo i ystafell?  Mae’r pelydrau yn dangos pob darn o lwch yn glir, llwch sydd wedi ei guddio y tu ôl i lenni tywyllwch. Profiad tebyg yw gweld goleuni Iesu yn llifo i ganol ein byd.  Mae’n brydferth, mae’n datguddio pethau dirgel teyrnas Dduw (adn 22) ac mae’n rhoi golwg newydd i ni ar dywyllwch neu bechod ein byd.

Cwestiwn: Ydyn ni’n fodlon gwrando ar eiriau Iesu? Mae Iesu’n dweud mai dyna sut

“dych chi’n tyfu yn eich _______.”(adn 24 )

Beth sy’n mynd i ddigwydd i’r rheiny sy’n meddwl eu bod yn deall?
“bydd hyd yn oed beth maen nhw’n meddwl eu bod yn deall

 yn cael ei _____ oddi ______ nhw.”(adn 25)

Mae Iesu eisiau i ni wrando arno a bod yn oleuni yn ein byd.

Gweddi: Arglwydd, llifa dy oleuni i’n bywydau.  Cynhesa ni gyda dy Air, a goleua’r ffordd ymlaen gan gael gwared â’r pechod sydd yn ein tagu . Gofynnwn hyn yn dy enw’n unig.  Amen 

